
ბრძანება №283/ნ
2009 წლის 31 აგვისტო 
ქ. თბილისი
უმწეო მდგომარეობაში მყოფ ოჯახებზე დანიშნული სოციალური დახმარების ადმინისტრირების გაუმჯობესების ღონისძიებათა შესახებ
„ნორმატიული აქტების შესახებ“ საქართველოს კანონის 50-ე მუხლის, საქართველოს ზოგადი ადმინისტრაციული კოდექსის 61-ე მუხლის და „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილების მე-2 პუნქტის საფუძველზე, ვბრძანებ:
1. დამტკიცდეს „უმწეო მდგომარეობაში მყოფ ოჯახებზე დანიშნული სოციალური დახმარების გაცემისა და ადმინისტრირების წესი“ (დანართი №1). 

2. საქართველოს შრომის, ჯანმრთელობისა და სოციალური დაცის სამინისტროს სახელმწიფო კონტროლს დაქვემდებარებულმა საჯარო სამართლის იურიდიულმა პირმა – სოციალური მომსახურების სააგენტომ უზრუნველყოს: 

ა) „უმწეო მდგომარეობაში მყოფ ოჯახებზე დანიშნული სოციალური დახმარების გაცემისა და ადმინისტრირების“ თანდართული წესით გათვალისწინებული ღონისძიებების გატარება;

ბ) დანიშნული სოციალური დახმარების გაცემა და ადმინისტრირებასთან დაკავშირებული შიდაორგანიზაციული მუშაობისათვის საჭირო ინდივიდუალური ადმინისტრაციულ-სამართლებრივი აქტების გამოცემა.

3. ძალადაკარგულად გამოცხადდეს „უმწეო მდგომარეობაში მყოფ ოჯახებზე დანიშნული სოციალური დახმარების გაცემისა და ადმინისტრირების წესის დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2007 წლის 30 იანვრის №35/ნ ბრძანება (სსმ III, 2007 წ., №13, მუხ. 141).

4. ეს ბრძანება ამოქმედდეს 2009 წლის 1 სექტემბრიდან.

მინისტრის მოვალეობის
შემსრულებელი  ი. გიორგობიანი
დანართი №1

უმწეო მდგომარეობაში მყოფ ოჯახებზე დანიშნული სოციალური დახმარების გაცემისა და ადმინისტრირების წესი

მუხლი 1. რეგულირების სფერო და მიზანი
ამ წესის მიზანია უმწეო მდგომარეობაში მყოფი ოჯახებისათვის დანიშნული სოციალური დახმარების გაცემასა და ადმინისტრირებასთან დაკავშირებულ საკითხების რეგულირება.


მუხლი 2. ტერმინთა განმარტებები
1. ამ წესში გამოყენებულ ტერმინებს გააჩნიათ შემდეგი მნიშვნელობა:

ა) საოჯახო დახმარება – ფულადი სახის სოციალური დახმარება, რომელიც დანიშნული აქვს უმწეო მდგომარეობაში მყოფ ოჯახთა (მათ შორის დევნილთა ოჯახების) საქართველოს მოქმედი კანონმდებლობით გათვალისწინებულ კატეგორიებს;

ბ) სამინისტრო – საქართველოს შრომის, ჯანმრთელობისა და სოციალური დაცვის სამინისტრო;

გ) სააგენტო – საჯარო სამართლის იურიდიული პირი – სოციალური მომსახურების სააგენტო; 

დ) ბენეფიციარი – ოჯახი ან პირი, რომელიც იღებს საოჯახო დახმარებას.

2. ამ წესში გამოყენებულ სხვა ტერმინებს გააჩნიათ იგივე მნიშვნელობა, რაც გათვალისწინებულია „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებით.


მუხლი 3. საოჯახო დახმარება
1. საოჯახო დახმარება არის ფულადი სახის გასაცემელი, რომელიც ყოველთვიურად გაიცემა უმწეო მდგომარეობაში მყოფ ოჯახთა (მათ შორის დევნილთა ოჯახების) კატეგორიებზე, შემდეგი ოდენობით: 

ა) მარტოხელა, არამომუშავე პენსიონერთა ერთსულიანი ოჯახები – 22 ლარი, ხოლო არამომუშავე პენსიონერთა ორ- და მეტსულიანი ოჯახები – 35 ლარი;

ბ) დედ-მამით ობოლი 18 წლამდე ასაკის ბავშვები, მეურვის შრომისუნარიანობის მიუხედავად, ერთ ბავშვზე – 22 ლარი;

გ) შეზღუდული შესაძლებლობის მქონე, არამომუშავე, მკვეთრად გამოხატული შეზღუდული შესაძლებლობის მქონე უსინათლოებზე, ერთ პირზე – 22 ლარი;

დ) 18 წლამდე ასაკის შეზღუდული შესაძლებლობის მქონე ბავშვებზე, ერთ ბავშვზე – 22 ლარი;

ე) მრავალშვილიან ოჯახებზე, რომელთაც ჰყავს 7 ან 7-ზე მეტი 18 წლამდე ასაკის ბავშვი – 35 ლარი.

2. საოჯახო დახმარების დაფინანსების წყაროა საქართველოს სახელმწიფო ბიუჯეტი.


მუხლი 4. საოჯახო დახმარების გაცემაზე და ადმინისტრირებაზე პასუხისმგებელი სუბიექტები
1. საოჯახო დახმარების ადმინისტრირებაზე კომპეტენტური ორგანოა სააგენტო, რომელიც ამ წესისა და მოქმედი კანონმდებლობის შესაბამისად უზრუნველყოფს დანიშნული საოჯახო დახმარების შეწყვეტას, გადაანგარიშებას, შეჩერებას, აღდგენასა და საოჯახო დახმარების ადმინისტრირებასთან დაკავშირებული სხვა საკითხების გადაწყვეტას.

2. საოჯახო დახმარების ადმინისტრირება „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებისა და ამ წესის თანახმად განხორციელდეს სახელმწიფო პენსიის ადმინისტრირებისათვის კანონმდებლობით დადგენილი წესის შესაბამისად.


მუხლი 5. საოჯახო დახმარების მიმღებ ბენეფიციართა უფლება-მოვალეობები
1. საოჯახო დახმარების მიმღებ ბენეფიციარს უფლება აქვს: 

ა) მიიღოს საოჯახო დახმარება კანონმდებლობით განსაზღვრული პირობებითა და ოდენობით;

ბ) საქართველოს კანონმდებლობის შესაბამისად, საოჯახო დახმარებასთან ერთად მიიღოს სახელმწიფო პენსია, სახელმწიფო კომპენსაცია/სახელმწიფო აკადემიური სტიპენდია და სხვა სოციალური დახმარებები, თუ კანონმდებლობით სხვა რამ არ არის გათვალისწინებული.

2. საოჯახო დახმარების მიმღები ბენეფიციარი ვალდებულია:

ა) აცნობოს სააგენტოს საოჯახო დახმარების მიღების საფუძვლებში მომხდარი ცვლილებ(ებ)ის შესახებ, ამ ცვლილებ(ებ)ის დადგომიდან არა უგვიანეს ერთი თვის ვადაში;

ბ) დროულად წარმოადგინოს საოჯახო დახმარების გასაცემად საჭირო დოკუმენტები;

გ) შეასრულოს სააგენტოს მიერ განსაზღვრული და საქართველოს კანონმდებლობით გათვალისწინებული სხვა მოვალეობები.


მუხლი 6. საოჯახო დახმარების გაცემა
1. სააგენტო საოჯახო დახმარების გაცემის ორგანიზებას უზრუნველყოფს „სახელმწიფო შესყიდვების შესახებ“ საქართველოს კანონის შესაბამისად მომსახურე ბანკთან გაფორმებული ხელშეკრულების პირობებით.

2. საოჯახო დახმარება გაიცემა სახელმწიფო პენსიასთან ერთად.


მუხლი 7. საოჯახო დახმარების შეჩერება ან/და შეწყვეტა
1. საოჯახო დახმარების ადმინისტრირებასთან დაკავშირებული საკითხები, რომლებიც გათვალისწინებული არ არის ამ წესით, რეგულირდება სახელმწიფო პენსიის ადმინისტრირებისათვის დადგენილი ნორმების შესაბამისად.

2. საოჯახო დახმარების შეჩერების პერიოდი არ უნდა აღემატებოდეს ზედიზედ 6 თვეს. 

3. სახელმწიფო პენსიის შეწყვეტისათვის დადგენილ საფუძვლებთან ერთად, საოჯახო დახმარების შეწყვეტის საფუძველია:

ა) საოჯახო დახმარების დანიშვნის საფუძვლების აღმოფხვრა;

ბ) თუ საოჯახო დახმარების შეჩერებიდან გასულია ზედიზედ 6 თვე;

გ) თუ საოჯახო დახმარების მიმღებ პენსიონერს ან მისი ოჯახის ერთ-ერთ წევრს 2009 წლის 1 ნოემბრამდე დაენიშნა 86 (ოთხმოცდაექვსი) ლარზე მეტი, ხოლო 2009 წლის 1 ნოემბრიდან – 91 (ოთხმოცდათერთმეტი) ლარზე მეტი ოდენობის სახელმწიფო პენსია;

დ) ფულადი სოციალური დახმარების – საარსებო შემწეობის დანიშვნა.

4. ამ მუხლის მე-3 პუნქტის „გ“ ქვეპუნქტით დადგენილი შეზღუდვა არ ვრცელდება ამ წესის მე-3 მუხლის პირველი პუნქტის „ბ“, „გ“ და „დ“ ქვეპუნქტით გათვალისწინებული ბენეფიციარების მიმართ. 

5. თუ დახმარების მიმღებ ოჯახში მომხდარი ცვლილებები არ წარმოადგენს საოჯახო დახმარების შეწყვეტის საფუძველს, მაგრამ გამორიცხავს საოჯახო დახმარების არსებული ოდენობით გაცემას, ადმინისტრირების კომპეტენტური ორგანოს მიერ უნდა განხორციელდეს დანიშნული საოჯახო დახმარების ოდენობის შესაბამისი გადაანგარიშება. ამ წესის მიზნებისათვის, საოჯახო დახმარების გადაანგარიშება გულისხმობს საოჯახო დახმარების დანიშნული ოდენობის შემცირებას. 

6. საოჯახო დახმარება გადაანგარიშებული ოდენობით გაიცემა გადაანგარიშების საფუძვლის (საფუძვლების) დადგომის მომდევნო თვიდან.

7. შეწყვეტის შემთხვევაში საოჯახო დახმარება აღდგენას არ ექვემდებარება.

